
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam naungan Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,

mudah-mudahan kita semua mendapat hidayah dan taufiq dari Allah SWT.
Pada hari ini, khatib akan menyampaikan khutbah yang bertajuk: “Keluarga Berkualiti”.

Khatib menyeru agar kita semua teruskan berdoa dan bersolidariti buat Palestin.

Peperangan Israel - Palestin yang tercetus sejak 7 Oktober lalu kini sudah masuk minggu

keempat dan telah mengorbankan ribuan nyawa rakyat Palestin di Gaza. Rejim Zionis
Israel pula semakin gila menyerang rakyat Palestin di Gaza dengan serangan dari
pelbagai sudut. Anak kecil, orang awam terus menjadi sasaran Israel bahkan kem pelarian
rakyat Palestin turut dibom. Justeru, khatib menyeru kepada seluruh rakyat Malaysia
tanpa mengira kaum, agama dan politik agar membuka mata terhadap krisis kemanusiaan
yang membelenggu Palestin sejak sekian lama. Isu yang menimpa Negara Palestin itu
bukanlah isu agama semata-mata, namun ia juga lebih cenderung kepada soal
ketidakadilan dan kezaliman rejim Zionis Israel terhadap pencerobohan dan pencabulan

hak rakyat Palestin.

Khatib juga menyeru seluruh kaum muslimin dan muslimat untuk terus mendoakan
kesejahteraan, kesabaran, keselamatan dan kemenangan buat rakyat Palestin yang
dicengkam kekejaman rejim Zionis Israel lebih-lebih lagi pada Hari Jumaat yang penuh
berkat dan mustajab doa ini. Sesungguhnya tiada daya dan upaya kita melainkan Allah
jualah yang Maha Agung tempat kita memohon pertolongan. Ingatlah Sabda Baginda
Rasulullah SAW:

Maksudnya: “Barangsiapa yang di sampingnya ada seorang Mukmin yang direndahkan,
lalu dia tidak menolongnya padahal dia mampu, nescaya Allah Azza wa Jalla akan
merendahkannya di hadapan semua makhluk pada Hari Kiamat”. (Hadis riwayat Imam
Ahmad)

SIDANG JEMAAH YANG DIRAHMATI ALLAH,

Permulaan sesebuah keluarga ialah melalui sebuah perkahwinan yang dituntut oleh
syariat dan juga sunnah Rasulullah SAW yang telah ditunjukkan. Melalui institusi
perkahwinan, ia dapat memelihara nasab keturunan dan seterusnya melahirkan generasi
umat manusia yang berperanan sebagai khalifah yang bertanggungjawab memakmurkan
bumi ini. Keluarga merupakan asas kepada pembentukan masyarakat yang berilmu dan
bertamadun. Keluarga yang sejahtera juga akan dilengkapi dengan nilai-nilai murni,

pendidikan, bimbingan serta pembentukan sahsiah yang cemerlang pada setiap ahli. Ibu

bapa mesti menjadi suri teladan kepada anak-anak sejak mereka kecil kerana anak-anak

lebih cenderung untuk menuruti tingkah laku ibu bapa mereka.

Dalam hal ini, ketua bagi sesebuah keluarga, suami atau bapa, terutamanya
bertanggungjawab memelihara diri dan keluarganya dari perkara-perkara yang haram
sama ada dalam perbuatan, percakapan ataupun sumber pemakanan. Firman Allah SWT

dalam Surah al-Tahrim ayat 6 yang dibacakan pada awal khutbah tadi yang maksudnya:

“Wahai orang-orang yang beriman! Peliharalah diri kamu dan keluarga kamu dari neraka
yang bahan-bahan bakarannya: manusia dan batu (berhala); neraka itu dijaga dan dikawal
oleh malaikat-malaikat yang keras kasar (layanannya); mereka tidak menderhaka kepada
Allah dalam segala yang diperintahkan-Nya kepada mereka, dan mereka pula tetap

melakukan segala yang diperintahkan”.

SIDANG JEMAAH YANG DIRAHMATI ALLAH,

Dalam sesebuah keluarga, ibu bapa menjadi penggerak kepada tradisi ilmu dan amal.
Aspek kepentingan ilmu perlu sentiasa menjadi penekanan utama di samping istigamah
(ketekunan) beramal dengan ilmu yang dimiliki. llmu yang tidak diamal diumpamakan
seperti pohon yang tidak berbuah, tidak memberikan hasil kepada penanamnya. Ibu bapa
juga bertanggungjawab memastikan kesihatan dan keselamatan ahli keluarga berada

pada kondisi terbaik.

Perintah memelihara diri dari bahaya kebinasaan merangkumi bahaya kebinasaan di
dunia juga kebinasaan yang sangat dahsyat di akhirat kelak. Isu pemakanan halal, baik
dan sihat juga perlu menjadi komitmen utama para ketua keluarga dalam usaha
melahirkan keluarga yang sihat dan selamat. Malaysia juga sedang berhadapan dengan
masalah beban berganda malpemakanan dalam kalangan kanak-kanak. Kekurangan
pemakanan dan berlebihan pemakanan berlaku dalam masa yang sama. Kanak-kanak
yang mengalami masalah kekurangan pemakanan akan mengalami masalah
pertumbuhan atau tumbesaran manakala bagi yang berlebihan pemakanan pula akan
mengalami masalah obesiti dan lain-lain penyakit yang mendatang. Kita semua inginkan
diri dan keluarga yang sihat. Maka, oleh sebab itu tindakan pencegahan adalah lebih baik

sebagaimana ungkapan “mencegah lebih baik daripada mengubati”.

SIDANG JEMAAH YANG DIRAHMATI ALLAH,

Dalam membentuk sebuah keluarga yang harmoni, integriti menjadi unsur terpenting yang
mesti diterapkan sejak awal kepada seluruh anggota keluarga. Integriti yang antaranya
merujuk kepada sifat amanah, jujur, dan itgan (kesungguhan) melakukan sesuatu
tanggungjawab juga merupakan antara cabang iman dan cabang takwa yang nantinya

pasti akan dipersoalkan di akhirat kelak.

Pembudayaan nilai integriti dalam kehidupan manusia yang merangkumi penerapan sifat-
sifat mahmudah (terpuji) dan pencegahan sifat-sifat mazmumabh (tercela) perlu merujuk
kepada teladan yang telah ditunjukkan oleh Baginda Rasulullah SAW. Baginda telah
menunjukkan teladan sebagai seorang pemimpin, bapa, suami dan sebagainya dengan
cara yang terbaik bahkan Allah SWT merakamkan dalam al-Quran bahawa keelokan dan
kesempurnaan akhlak Rasulullah SAW dalam al-Quran. Firman Allah SWT dalam Surah
al-Ahzab ayat 21:

a8 21 58755 5591 A3l bl 403 OF o s 520 ol ), 3 2450 OF 3
0

Maksudnya: “Demi sesungguhnya, adalah bagi kamu pada diri Rasulullah itu contoh
ikutan yang baik, iaitu bagi orang yang sentiasa mengharapkan (keredhaan) Allah dan
(balasan baik) hari akhirat, serta dia pula menyebut dan mengingati Allah banyak-banyak
(dalam masa susah dan senang)”.

SIDANG JEMAAH YANG DIRAHMATI ALLAH,

Justeru, mengakhiri khutbah pada hari ini, khatib ingin membuat rumusan seperti berikut:
Pertama: Ibu bapa berperanan menjadi suri teladan yang terbaik buat ahli keluarganya.
Kedua: Ibu bapa berperanan memastikan kesihatan, keselamatan dan kesejahteran ahli
keluarganya bukan hanya di dunia tetapi juga bagi kehidupan di akhirat kelak.

Ketiga: Nilai-nilai integriti sangat mustahak untuk diterapkan dalam sesebuah keluarga
sejak awal. Baiknya institusi keluarga, akan baiklah masyarakat. Dengan baiknya

masyarakat, akan baiklah negara keseluruhannya. Insya-Allah.

Firman Allah SWT dalam Surah al-Nahl ayat 97:

Maksudnya: “Sesiapa yang beramal soleh, dari lelaki atau perempuan, sedang dia
beriman, maka sesungguhnya Kami akan menghidupkan dia dengan kehidupan yang
baik; dan sesungguhnya kami akan membalas mereka, dengan memberikan pahala yang

lebih dari apa yang mereka telah kerjakan”.

Ya Allah! Wahai Tuhan kamlI Sesungguhnya hanya kepada Engkau kami
merayu memohon pertolongan. Ampunilah dosa seluruh kaum Muslimin.
Selamatkanlah saudara-saudara kami kaum Muslimin yang ditindas di
Palestin dan di mana-mana sahaja mereka berada. Ya Allah! Kasihanilah
mereka yang selama ini menjadi mangsa kekejaman Zionis Israel. Keluarkan
mereka dari penindasan serta kesempitan yang mereka alami selama ini. Ya
Allah! Dengarlah doa dan suara kami ini. Sesungguhnya kami tidak sanggup
lagi melihat saudara-saudara kami dibunuh dan diperlakukan dengan kejam
oleh Zionis Israel. Satukanlah hati seluruh umat Islam di dunia untuk
memerangi kekejaman dan kezaliman Zionis Israel. Hapuskanlah segala
kezaliman yang ada di muka bumi ini. Kurniakanlah kekuatan dan
kemenangan kepada saudara-saudara kami kaum Muslimin di Palestin.
Berikanlah kepada pejuang-pejuang Islam serta rakyat Palestin kekuatan,
kesabaran serta kemenangan menghadapi kekejaman musuh. Ya Allah!
Kembalikanlah Bumi Palestln ke pangkuan kaum Musllmln

